
अतारांकित प्रश्‍न संख्‍या  1593
जिसका उत्‍तर 01 जनवरी, 2018 को दिया जाना है ।
.....
नदियों को परस्पर जोड़ने संबंधी परियोजना के संबंध में व्यवहार्यता प्रतिवेदन
1593. श्रीमती सरोजिनी हेम्ब्रम: 
क्या जल संसाधन, नदी विकास और गंगा संरक्षण मंत्री यह बताने की कृपा करेंगे कि: 
(क) 
क्या सरकार ने अभी तक हिमालयी नदियों से महानदी नदी को जल के हस्तांतरण के लिए नदियों को परस्पर जोड़ने संबंधी परियोजना के संबंध में व्यवहार्यता प्रतिवेदन को साझा किया है; 
(ख) 
यदि हां, तो तत्‍संबंधी ब्यौरा क्या है; और 
(ग) 
हिमालयी नदियों से महानदी को हस्तांतरण किए जाने हेतु प्रस्तावित जल की मात्रा क्या है?
उत्‍तर
जल संसाधन, नदी विकास और गंगा संरक्षण एवं संसदीय कार्य राज्‍य मंत्री (श्री अर्जुन राम मेघवाल)
(क) और (ख)
तत्कालीन सिंचाई मंत्रालय, अब जल संसाधन, नदी विकास और गंगा संरक्षण मंत्रालय द्वारा जल की अधिकता वाले बेसिनों से जल की कमी वाले बेसिनों में जल अंतरित करने के लिए अंतर बेसिन जल अंतरण जल के अंतरण के माध्यम से जल संसाधन विकास के लिए अगस्त, 1980 राष्ट्रीय परिप्रेक्ष्य योजना (एनपीपी) तैयार की थी।  मानस-संकोष-तीस्‍ता-गंगा जोड़ नामक एक जोड़ एनपीपी के हिमालयी घटक के अंतर्गत प्रस्‍तावित है। मानस-संकोष-तीस्‍ता-गंगा जोड़ नहर में मानस और संकोष नदियों के अतिरिक्‍त जल को मध्‍यवर्ती प्रमुख जल धाराओं को मिलाकर फरक्‍का में गंगा के प्रवाह को बढ़ाने और जल को आगे और दामोदर, सुबर्णरेखा, महानदी, गोदावरी, कृष्‍णा, पेन्‍नार और कावेरी बेसिनों में अंतरित करने तथा मार्ग के कमान क्षेत्रों को सिंचाई सुविधा प्रदान करने हेतु डायवर्ट करने की योजना है। इस जोड़ में भूटान क्षेत्र में मानस और संकोष नदियों पर दो बांध और फरक्‍का बैराज के प्रति प्रवाह में गंगा नदी में जल की प्रचुर मात्रा डायवर्ट करने के लिए ग्राविटी प्रवाह शामिल है। जोड़ की साध्‍यता पूर्व रिपोर्ट (पीएफआर) पूरी हो चुकी है। साध्‍यता रिपोर्ट (एफआर) शुरू नहीं की जा सकी क्‍योंकि ये नहर मानस-बाघ अभ्‍यारण्‍य और बाक्‍सा बाघ अभ्‍यारण्‍य तथा अन्‍य वनों के बीच से होकर गुजर रही है। मानस-संकोष तथा संकोष-तीस्‍ता हिस्‍सों में सर्वेक्षण एवं अन्‍वेषण की व्‍यवहारिक कठिनाईयों को देखते हुए एनडब्‍ल्‍यूडीए ने मानस-बाघ अभ्‍यारण्‍य और बाक्‍सा– बाघ अभ्‍यारण्‍य तथा अन्य वनों को छोड़ते हुए मानस-संकोष-तीस्‍ता–गंगा जोड़ के संबंध में वैकल्पिक संरेखण अध्‍ययन किया है। एक विकल्‍प के रूप में लगभग वन-मुक्‍त मानस-संकोष-तीस्‍ता-गंगा जोड़ का अध्‍ययन किया गया है। 
(ग)
मानस-संकोष-तीस्‍ता-गंगा जोड़ की पीएफआर 1996 में पूरी कर ली गई थी। पीएफआर के अनुसार मानस-संकोष-तीस्‍ता-गंगा जोड़ में मानस और संकोष नदियों में उपलब्‍ध 43000 मिलियन घन मीटर (एमसीएम) अतिरिक्‍त जल को मध्‍यवर्ती नदियों अर्थात अई, टोरसा, रैदक, जलठाका के जल को मिलाकर फरक्‍का में गंगा के प्रवाह को बढ़ाने तथा महानदी बेसिन में लगभग 13965 एमसीएम जल (मार्ग में उपयोग के बाद) जल उपलब्‍ध कराने का प्रस्‍ताव है ताकि जल की कमी वाली कृष्‍णा, पेन्‍नार, कावेरी, वैगई और गुण्‍डार नदी बेसिनों में प्रयोग के लिए जल डायवर्ट किया जा सके।

